
Ці паўплываў крызіс на 
змесціва халадзільнікаў 
беларусаў? 
Каму і ад якіх прадуктаў 
з-за няпростай 
сацыяльна-эканамічнай 
сітуацыі прыйшлося 
адмовіцца?
На гэтыя пытанні “Тут і 
цяпер” шукала адказ у 
вядомых асоб краіны.

 

ВіКТар  іВашКеВіч 
ходзіЦь  пешшу

Вядомы беларускі палітык 
сцвярджае, што вельмі доб-
ра адчуў крызіс на сабе. 

— Канешне, крызіс не аб-
мінуў мой халадзільнік, — уз-
дыхае Віктар. — Сталі купляць 
менш каўбасы. Калі раней мог 
лёгка паехаць на таксоўцы, то 
зараз ужо такой раскошы сабе 

не дазваляю, хаджу пешшу.
Які антыкрызісны рэцэпт? 

Адмаўляцца ад страху і прых-
одзіць на народны сход, таму 
што цэны будуць расці, і ўлады 
будуць рабаваць людзей да 
той пары, пакуль тыя церпя-
ць. Змяніць сітуацыю ў краіне 
можна толькі пераўтварэння-
мі. Бо сёння ад мяса адмовім-
ся, заўтра — ад бульбы і хлеба, 
і што далей? 

Гэтае збядненне не будзе 
спынена да таго часу, пакуль 
не зменіцца палітыка ў краіне. 
Гэтае пытанне трэба прынцы-
пова вырашыць у краіне. Я 
разумею, што нават калі сітуа-
цыя зменіцца, то эканамічную 
сітуацыю за суткі не выправіш. 
Але калі нічога не мяняць, то 
будзе толькі горш і горш. Ну, 
праядуць людзі ўсё свае зана-
чкі, а далей што? Трэба імкнуц-
ца змяніць сітуацыю. Вопыт 
суседніх краін паказвае, што 
гэта магчыма.

у Васіля шлыНдзіКаВа 
засТаюЦЦа грошы На 
жаНчыН

Былы генеральны 
дырэктар канцэрна «Ам-
кадор» эканаміст Васіль 
Шлындзікаў папулярна рас-
тлумачыў, ад чаго ён выму-
шаны адмаўляцца амаль 
кожны дзень.

Кадравыя
ЧыстКі

Цішыня
ахутвае

НаВіслі
Над  
праКураТурай

сТар. 5

Улады ўстрымаліся ад 
арыштаў у Мінску

Каля сотні людзей пра-
тэставалі ў шэрагу рэгія-
нальных гарадоў. У Слуцку 
і Мазыры мелі месца затры-
манні.

Сярод удзельнікаў ак-
цыі быў заўважаны падпал-
коўнік міліцыі ў адстаўцы 
Мікалай Казлоў, які выкрыў 
фальсіфікацыі падчас парла-
менцкіх выбараў.

«Вуліца» патрабавала ад 
лукашэнкаўцаў гарантыі не-
датыкальнасці банкаўскіх 
укладаў і індэксацыі зароб-
каў і пенсій. Пратэстоўцы 
выказваюцца за рынкавае 
фарміраванне курса рубля, 
«а не стуканнем кулаком па 
стале».

Калі браць палітычны 
бок, то пратэстоўцы най-
перш патрабавалі шырокай 
і адкрытай грамадскай дыс-
кусіі аб эканамічнай і палі-
тычнай сітуацыі ў краіне , 
дэбатаў у дзяржаўных СМІ 
з удзелам прадстаўнікоў 
улады, апазіцыі, экспертаў і 
эканамістаў. 

Радыё Свабода

 НавіНа

 
БеларусКія

Будоўлі
сТар. 7 

Заканчэнне  на  стар. 3

Каб аформіць падпіску “тут і цяпер”, трэба адправіць смс са сваім адрасам 
на нумар 8 10 370 672 829 35 

У Беларусі 20 верасня павышаны адпускныя цэны на 
хлеб, малочную прадукцыю і мяса. Такое рашэнне змяш-
чаецца ў пастанове Мінэканомікі № 153 ад 19 верасня 
2011 года, што была апублікавана на Нацыянальным пра-
вавым інтэрнэт-партале.

«Дадаткова з 20 верасня павышаюцца гранічныя максімаль-
ныя адпускныя цэны на хлеб жытні і жытні-пшанічны, батоны і 
выпечку з пшанічнай мукі вагой 300 г і больш, малако каровіна 
пастэрызаванае і кефір да 3,5% уключна, смятану тлустасцю да 
25% уключна, тварог тлустасцю да 9% уключна без смакавых 
дабавак і напаўняльнікаў - да 10%. На ялавічыну патушную (у 
паўтушах і чацвярцінках), свініну патушную (у тушах і паўту-
шах), буйнакавалкавы мясакосны паўфабрыкат у выглядзе ад-
рубаў са свініны — да 20%», — гаворыцца ў дакуменце.

 да вЕдаМа

Каўбаса стала рэальным далікатэсам і для публічных  
персон

21 верасня ў Мінcку 
і рэгіёнах былі за-
планаваны вулічныя 
акцыі пад лозунгам: 
«хопіць цярпець рост 
цэн, дэвальвацыю, 
“бязмежжа” міліцыі, 
дзяржаўную прапаган-
ду і абяцанні ўлады!». у 
Мінску акцыя скончы-
лася воплескамі.

Чарговая 
аКЦыя 

«маўКлівага 
пратэсту»

Чаму вядомыя людзі 
адмаўляюЦЦа ад 
Каўбасы 

НаТаЛЛЯ ГаРбаНоСава,  
МНаГадЗЕТНаЯ Маці (віцЕбСК): 

“ТаКія ВыплаТы МусяЦь БыЦь перад Кож-
НыМ НаВучальНыМ годаМ”

— Я стаўлюся да гэтага як да кампенсацыі за-
траты на пачатак навучальнага года, таму што 
амаль уся названая сума (і нават больш) была 
патрачана на набыццё ўсяго неабходнага для 
школы і сада. З улікам таго, што адпраўка дзя-
цей туды стала справай нятаннай, такія выпла-
ты павінны практыкавацца кожны год. 

віКТаР РаМаНчУК, пЕНСіЯНЕР: 

“На БульБу”
— На што даюць, на тое і патрачу: куплю 

пяць мяхоў бульбы. Альбо дыван новы 
набуду. А што, адмовіцца ад гэтай падач-
кі? Маўляў, такія гордыя і нам не трэба? 
Смешна. Добра, што даюць, бо ў міну-
лым годзе дапамагалі толькі ветэранам, 
інвалідам другой групы і так званым не-
заможным, якія мала працавалі і не за-
рабілі нармальную пенсію. Дзякуй Богу, з 
голаду пакуль не паміраем.

вЕРаНіКа ГаТоўчыц, НаСТаўНіца МУЗыКі: 

“гэТа здзеК”
— Гэтыя грошы — проста насмешка на фоне іх абяцанак пра 

еўрапейскія заробкі. Да таго ж, гэта здзек над тымі людзьмі, якія 
былі пазбаўлены працы. Невядома, ці будуць працаваць праз 
год тыя, якія зараз працуюць. І на што можна патраціць такую 
кампенсацыю, калі цябе выгналі з працы? На вялікі цвік і вяроў-
ку з мылам?

дЗЯНіС дашКЕвіч, НаСТаўНіК: 

“даВайЦе сКіНеМся!”
— Ён намагаецца купіць народ, тым самым абражаючы яго. 

Ён іграе на нізкіх пачуццях, як быццам людзі жывуць толькі ма-
тэрыяльным. Але раней ён купляў людзей за некалькі соцень 
долараў у месяц. Зараз ён нас зусім ні за што не лічыць альбо ў 
яго ўвогуле грошай няма. Альбо мы, сапраўды, столькі каштуем 
у яго ўяўленні. Можа, ён мае рацыю. Я б з радасцю аддаў бы яму 
гэтыя грошы, каб толькі ён зваліў. 

аЛЯКСаНдР СЯдых, пРадпРыМаЛьНіК: 

“гэТыя грошы ТрэБа прапіЦь”.
— Гэта цудоўна, што нейкім бабулям дадуць ажно па 

паўмільёна! Няўжо ж гэта кепска? Вось з барскага пляча раздаць 
людзям па дзесяць тысяч, каб яны сабе піражкоў купілі, — па-за 
межамі дабра і зла. А 500 тысяч — ўсё ж такі грошы! Але мяне 
іншае цікавіць: дзе яны ўзялі гэтыя тысячы, каб раздаваць? Гэта 
закладзена ў бюджэце? Прадугледжана нейкім законам? Гэтыя 
грошы, хутчэй за ўсё, забралі ў мяне. І чаму толькі для бюджэ-
тнікаў? А людзям, якія працуюць не ў бюджэтных арганізацы-
ях за тры капейкі, — ім што, не трэба? Зноў вырашылі ў адных 
забраць, а другім аддаць. Здорава! Бедная наша краінка… Але 
чужыя грошы ніколі не пойдуць на карысць: купіш на іх кашулю, 

дык яна хутка парвецца; купіш буль-
бу — яна згніе. Таму шчаслівым 
атрымальнікам я прапаноўваю 

прапіць гэтыя грошы.

СЯРГЕй хаРэўСКі, МаС-
ТацТваЗНаўца: 

“гэТа люМпеНізаЦыя 
НасельНіЦТВа”.
— Летась я заплаціў тры 

мільёны падаткаў. Тыя, хто пла-
ціць падаткі, падкормліваюць 

тых, хто не плаціць. І як я паві-
нен да гэтага ставіцца? Пахан 

у мяне адабраў, каб я шасці 
сем’ям фактычна кампенса-
ваў іх няўдзел у эканоміцы, 
іх рабства. Гэта ўсё роўна, 
што на цвінтары раздаваць.

 Я разумею, калі грошы 
даюць уцекачам з бедных 
краін, што ахоплены вай-
ной, але што гэта за сітуа-
цыя, калі паратункам для 
маладой сям’і становяцца 

капейкі? Чаму не стварыць такія ўмовы, каб галава сям’і за 
дзень мог зарабляць такія грошы? Бяспраўных рабоў, якім не 

стварылі магчымасці зарабляць, не стварылі ўмоў для таго, каб 
ганарыцца сваёй працай, сваёй краінай і самім будаваць шчас-
це, ператварылі ў бамжоў, жабракоў і ўцекачоў, якія рады і та-
кой падачцы. Працуюць, як палонныя немцы, і лічаць, што ім 
усе абавязаны, — даць кватэры, карміць, даваць падачкі. А яны 
нічога не абавязаны. І ў выніку такой сацыялістычнай палітыкі 
адбылася люмпенізацыя насельніцтва. Гэта прыніжэнне люд-
зей і грэбаванне імі. А яны ўжо настолькі прыніжаны, што не 
разумеюць дадзенай абразы. І істотнай розніцы паміж бежан-
кай з Афганістана і тымі, хто радуецца гэтай падачцы, няма. А ў 
выніку бачым тое, што бачым, — поўны развал навукі, заняпад 
культуры, сацыяльную апатыю.

Бюджэтнікам і пенсіянерам, якія не працуюць, у верас-
ні адначасова выплацяць па Br500 тыс. матэрыяльнай да-
памогі. Адпаведны ўказ № 417 “Аб адначасовай матэры-
яльнай дапамозе” 15 верасня падпісаў Прэзідэнт Беларусі 
Аляксандр Лукашэнка, як паведамілі БелТА ў прэс-службе 
беларускага лідара.

З мэтай дадатковай падтрымкі грамадзян дакументам 
прадугледжана аказанне адначасовай матэрыяльнай да-
памогі ў памеры Br500 тыс. асобам, якія на 1 верасня 2011 
года з’яўляліся работнікамі бюджэтнай сферы, уключаючы 
дзяржаўных служачых і вайскоўцаў, атрымальнікамі дапамог 
(па доглядзе дзіцяці, дзіцяці-інваліда і інваліда I групы) і пенсія-
нерамі, якія не працуюць.

Дзеля забеспячэння роўных магчымасцей грамадзян 
кіраўнікам арганізацый, на работнікаў якіх не распаўсюджва-
ецца дзеянне ўказа, рэкамендавана выплаціць адначасовую 
матэрыяльную дапамогу сваім работнікам, зыходзячы з фінан-
савых магчымасцей арганізацый.

Згодна з указам, выплаты адначасовай матэрыяльнай дапа-
могі будуць ажыццёўлены ў верасні 2011 года.

 аФіцыйНа

на што вы патраЦіЦе 500 тысяЧ 
дапамогі?

Матдапамога  
“важыць” прыбліз-

на пяць такіх мяхоў 
бульбы

— З узростам антыкрызіс-
ныя рэцэпты неяк самі па 
сабе складаюцца, — тлума-
чыць Васіль Міхайлавіч. — 
Напрыклад, мяса ў вялікай 
колькасці людзям сталага ўз-
росту быццам бы і не рэкамен-
дуецца, што цалкам супадае з 
палітыкай нашага ўрада.

Рыба? Рыба ў нас добрая, 
возьмеш марожаную, яна раз-
марозіцца — адна вада! Ма-
наполія робіць сваю справу: 
замест рыбы вязуць ваду, але 
яна таксама карысная для ар-
ганізма. Таму замест вады я ча-
сам купляю нашу беларускую 
рыбу, амаль жывую.

Малако раней купляў у 
тэтрапаках, а цяпер гляджу 
— яны кудысьці зніклі. Прых-
одзіцца браць больш таннае, 
у гэтых мяшках. Эканомія ат-
рымліваецца міжволі.

Спіртныя напоі? Ды не цяг-
не асабліва на выпіўку, а калі 
вып'еш, ціск можа падняцца...

І вось так усё адно да адна-
го, глядзіш —грошы нават на 
жанчын застануцца, а вы ка-
жаце: «Крызіс»!

алеНа  дуБоўсКая  
“ТВорыЦь”  Каля  пліТы

Майстар па манікюры 
Алена Дубоўская перакана-
на, што крызіс больш за ўсё 
адбіўся на жанчынах. 

— Раней куплялі і сасіскі, і 
вяндліну, і сухія каўбасы, а ця-
пер ад усяго гэтага прыйшлося 
адмовіцца, — кажа Алена. — І 
цяпер, адпрацаваўшы першую 
змену, другую непазбежна вы-
стойваеш каля пліты. Даводзіц-
ца больш гатаваць. Калі раней 
можна было кавалак вяндліны 
з'есці з салатам, то цяпер — са-
лат з уласнаручна прыгатава-
най катлетай, галубцы круціш. 
Прыходзіцца выдумляць так 
званыя антыкрызісныя рэцэп-
ты, бо простых “адбіўнушак” 
ад пуза ўжо не паясі. Дзіцяці, 
вядома, для сняданкаў і “ссо-
боек” купляем вяндліну, але 
самі з мужам яе не ядзім. Нао-
гул, сямейны рацыён змяніў-
ся: больш кабачкоў, бульбы, 
буракоў, сталі рабіць закаткі. 

Вось якраз учора муж у гры-
бы хадзіў, дык я паўночы іх га-
тавала! Раніцай муж адчыняе 
халадзільнік і кажа: «Ой, у нас 
у халадзільніку такога багацця 
не было нават у дакрызісныя 
часы!» Правільна, а з чаго зд-
зіўляцца? Крызіс цалкам лёг на 
жаночыя плечы. І калі раней 
я магла ў тэатр схадзіць, то 
цяпер даводзіцца праяўляць 
творчасць каля пліты...

алеся  чарНяўсКая  
лічыЦь  грошы

Чэмпіёнка Еўропы па та-
эквандо Алеся Чарняўская 
раней наогул не думала пра 
кошты.

— Вось якраз цяпер ем за-
соленыя рукамі цёткі агурочкі, 
— усміхаецца спартсменка. — 
Канкрэтныя прадукты, ад якіх 
адмовілася, назваць цяжка, — 
не задумвалася. Іншая справа, 
што раней у крамах наогул не 
звяртала ўвагі на кошты — што 
падабалася, тое і купляла, а ця-
пер ужо гляджу. І кантралюю, 
каб грошай на ўсе пакупкі ха-
піла. А да крызісу заўсёды ха-
пала, нават на поўную каляску. 
Цяпер жа трэба прыцэньвацца 
і падлічваць... 

сяргей ФраНКоўсКі  
рэКаМеНдуе НазапасіЦ-
Ца ЦярпеННеМ

Народны артыст Бела-
русі Сяргей Франкоўскі 

прызнае: сёння многім ня-
лёгка. 

— Шчыра кажучы, у 
мяне ёсць участак, там нешта 
расце, — кажа ён. — Калі ча-
лавек працуе, то ўсё гэта не 
так ужо страшна і сумна. Я ра-
зумею, што пенсіянерам цяжка 
жыць на адну пенсію. Вядома, 
мяса падаражэла адчувальна. 
Наогул, я імкнуся на гэтую тэму 
не разважаць. Справа ў тым, 
што мы ўсе варымся ў гэтым 
катле. Іншай краіны ў нас няма. 
Мы павінны самі выходзіць са 
складанага становішча. Ну што 
зробіш? Ва ўсіх краінах нешта 
адбываецца: то адно, то дру-
гое, то трэцяе. Не бывае гладка 
пастаянна. Мяне раздражня-
юць людзі, якія пачынаюць ка-
заць: вось, усё дрэнна. Ну калі 
табе дрэнна, дык едзь туды, 
дзе лепш! 

алег МаНаеў 
прагНазуе НегаТыўНую 
адапТаЦыю

Вядомы сацыёлаг Алег 
Манаеў на сваю зарплату 
пакуль у стане пракарміць 
сябе і жонку. 

— Мабыць, крызіс на змесці-
ва майго халадзільніка не моц-
на паўплываў, але не таму, што 
я такі багаты і ў труне бачыў усё 
тое, што цяпер адбываецца, — 
распавядае Алег Цімафеевіч. — 
Проста ў мяне запыты не былі 
звыш меры. Усё звычайна: мяса, 

малочныя прадукты, агарод-
ніна, садавіна — з бліжэйшага 
рынку або Камароўкі. З аднаго 
боку, я пакуль яшчэ ў стане іх 
купляць, з іншага — не трэба за-
бываць мае асабістыя абставі-
ны: мы з жонкай жывём удваіх, 
дзеці даўно самі па сабе. Я яшчэ 
працую, зарплату атрымліваю, 
так што пакуль здольны пра-
карміцца.

Што тычыцца антыкрызіс-
ных рэцэптаў, то ўсё залежы-
ць ад характару чалавека, яго 
поглядаў на жыццё, тэмпера-
менту, становішча і іншага. 
Першы рэцэпт — не цярпець, 
а змагацца, разумець, адкуль 
ногі растуць, шукаць адказы 
на класічныя пытанні «хто ві-
наваты?» і «што рабіць?». Як 
сведчыць гісторыя, у тым ліку 
і сучасная, для большасці на-
шых грамадзян гэта не самы 
папулярны шлях. Таму такая 
размова, хутчэй, на карысць 
бедных. А рэальныя два шляхі, 
па якіх ідуць мільёны людзей. 
Першы — сутаргавыя пошукі 
другіх, трэціх работ, дадатко-
вых заробкаў, як гэта было пят-
наццаць гадоў таму, у першай 
палове дзевяностых. Другі 
(яшчэ больш папулярны) — не-
гатыўная адаптацыя, зніжэнне 
розных патрэб, змяненне ін-
тарэсаў, стандартаў, чаканняў. 

Вы пытаецеся, да якога мо-
манту людзі будуць трываць? 
Мне здаецца, што ў бліжэй-
шай перспектыве народ не 
пойдзе на маўклівыя і іншыя 
рэвалюцыі. Па маім асабістым 
адчуванні, перыяд «на мяжы» 
хутчэй стабілізуецца, чым пой-
дзе «ніжэй за мяжу»...

МаРыНа МіТ

Чаму вядомыя людзі 
адмаўляюЦЦа ад Каўбасы 

Заканчэнне. 
Пачатак  на  стар. 1

«Накормлены народ не 
будзе пратэставаць супраць 
улады», — заявіў 21 верасня 
А.Лукашэнка ў ходзе рабочай 
паездкі ў Мінскую вобласць 
на нарадзе па актуальных пы-
таннях сельскагаспадарчай 
галіны. «Вось, наша пятая 
калона (апазіцыя) спрабуе 
разгайдаць нашу дзяржаву. 
Ніколі нічога не атрымаецца, 
калі ў цябе грамадзянін на-
кормлены і апрануты».

 У ТэМУ

Атрымліваецца, сапраўднага крызісу мы яшчэ не пабачылі

яшчэ адзін палітвязень 
заявіў пра катаванні і 
вярбоўку ў “амерыкан-
цы”. уладзімір Кобец, 
кіраўнік штаба андрэя 
саннікава, распавёў пра 
шакіруючыя дэталі свай-
го знаходжання ў турме 
КдБ.

дзіВіЦЦа НяМа чаМу
Кобец быў затрыманы 21 

снежня. Як і іншым, яму на-
пачатку інкрымінаваліся ар-
ганізацыя і ўдзел у масавых 
беспарадках. На волі Кобец 
апынуўся адным з першых з 
тых, каго арыштавалі па гэтай 
справе, — ужо 26 студзеня. 
Пабачыўшы яго пасля вызва-
лення, аўтар гэтых радкоў заў-
важыў пэўныя змены ў павод-
зінах. Аднак дзівіцца тут было 
няма чаму...

“Палітвязням вырашылі 
паказаць, што і ў XXI стагод-
дзі былая ўнутраная турма 
НКУС («амерыканка»), нібыта 
машына часу, лёгкім рухам 
рукі можа вярнуцца ў 30-я гады 
мінулага стагоддзя, — пры-
гадвае Уладзімір Кобец. — Мы 
былі ў поўнай інфармацыйнай 
ізаляцыі. З нас здзекваліся бай-
цы невядомага падраздзялен-
ня ў масках, узброеныя элект-
рашокерамі і дубінкамі.

Нас абшуквалі, прымушаю-
чы распранацца дагала і пры-
сядаць, ставілі на расцяжкі і 
білі ботамі па нагах, ганялі па 

крутой лесвіцы ў кайданках, 
абражаючы і зноў наносячы 
ўдары па нагах.

Тое, што «маска» набліжа-
ецца, вызначаеш па частым 
дыханні, якое становіцца 
ўсё гучней і гучней. У гэтым 
дыханні чуецца ўзбуджэнне і 
задавальненне ад гаранта-
ванай беспакаранасці. У гэты 
момант чакаеш удару і ат-
рымліваеш яго, некалькі разоў 
за «сеанс».

Пасля такога стаяння 
падчас ператрусу ў халоднай 
спартзале пад роў «Разчэй!!!» 
цяжка трапіць рукамі і нагамі 
ў адзенне, цягліцы зусім не слу-
хаюцца. А некалькі (ад трох да 
пяці) «масак», сеўшы на склад-
зеныя матрацы, як у тэатры, 
атрымліваюць асалоду ад 

відовішча, памахваючы паміж 
ног дубінкамі і пакрыкваючы.

У свой час я скончыў Бела-
рускі дзяржаўны ўніверсітэт 
і прывык з належнай павагай 
ставіцца да кіраўніцтва сваёй 
альма-матар. Калі наступ-
ным у чарзе прымушалі рас-
прануцца былога прарэктара 
БДУ, кіраўніка Мінскай аргані-
зацыі АГП Анатоля Паўлава, 
асацыяцыя з нацысцкім канц-
лагерам рабілася амаль поў-
най — заставалася развесці 
вогнішча з кніг...

Галоўнай задачай катаў 
было вывернуць чалавеку 
псіхіку так, каб яму было ўжо 
ўсё роўна, што падпісваць, 
і каб ён паверыў, што напе-
радзе доўгія гады бадзянняў па 
турмах і лагерах”.

Потым пачалася вярбоўка. 
На Уладзіміра ціснулі рознымі 
шляхамі, выкарыстоўваючы 
ў тым ліку і пагрозы на адрас 
яго сям’і.

“Урэшце была агучана ўмо-
ва вызвалення з СІЗА пад пад-
піску аб нявыездзе — напісан-
не распіскі «о добровольном 
согласии на оказание содейс-
твия органам государствен-
ной безопасности Республики 
Беларусь в осуществлении 
ими их конституционных 
обязанностей», — прыгад-
вае Кобец. — У той момант 
я вырашыў для сябе, што 
трэба любым коштам вы-
рвацца з КДБ. Тэкст пісаўся 
пад дыктоўку аператыўнага 
супрацоўніка. Ніякіх абавяза-
цельстваў, акрамя захавання 
факту напісання такой рас-
піскі ў тайне, папера не змяш-
чала. Выпусцілі позна ўвеча-
ры без дакументаў, грошай і 
тэлефона. Праз дзень мне ў 
КДБ выдалі асобную сім-кар-
тку, абавязаўшы актываваць 
яе і быць пастаянна на сувязі 
з імі”.

Так кіраўнік саннікаўскага 
штаба апынуўся на волі. Амаль 
адразу Кобец звярнуўся ў пра-
ваабарончы цэнтр “Вясна” і 
распавёў яго супрацоўнікам 
пра тое, што адбывалася ў тур-
ме КДБ. Разам яны пачалі шу-
каць выйсце з сітуацыі.

БалаТаВаЦЦа  
ў дэпуТаТы

А тым часам КДБ не пакідаў 
у спакоі “агента”. Кобецу пра-
паноўвалі стварыць уласны 
праект (усё роўна які) і нават 
балаціравацца ў дэпутаты Па-
латы прадстаўнікоў.

Калі ж зрабілася відавоч-
ным, што вызвалены замест 
“садзейнічання” займаецца 
“сабатажам”, то зноў пачаліся 
пагрозы і шантаж. У гэтай сіту-
ацыі кіраўнікі “Вясны” параілі 
Кобецу дзеля бяспекі выехаць 
за мяжу, публічна распавесці 
пра ўсё, што здарылася, і ад-
мовіцца ад усялякіх кантактаў 
з КДБ. Так ён і зрабіў, распаў-
сюдзіўшы на гэтым тыдні свой 
ліст.

Фактычна Уладзімір Кобец 
прайшоў шляхам экс-канды-
дата ў прэзідэнты Алеся Міха-
левіча. Той таксама, для таго 
каб трапіць на волю, падпісаў 
абавязацельства супрацоўні-
чаць з КДБ, аднак потым на 
прэс-канферэнцыі выкрыў 
метады працы спецслужбаў. 
Зараз Міхалевіч таксама выму-
шаны знаходзіцца за мяжой. 
Цікава, што на дзяржаўным 
тэлебачанні з’явілася стужка, 
створаная з выкарыстаннем 
аператыўных здымак. Паводле 
тых, хто замаўляў гэтае “кіно”, 
яно павінна было скампраме-
таваць Міхалевіча, але фактыч-
на пацвердзіла праўдзівасць 
таго, шта гаварыў былы канды-
дат у прэзідэнты. Прызнанне 
Кобеца дэманструе, што гэта 
быў не адзіны выпадак, а сіс-
тэма: КДБ імкнуўся займець як 
мага больш агентаў сярод тых, 
хто апынуўся ў “амерыканцы”...

ваЛЯНціН Сыч

штогадовага «Мінскага фо-
руму» сёлета не будзе, такое 
рашэнне прынялі арганізата-
ры мерапрыемства. 

Форум праходзіў штогод 
у лістападзе, ён пляцоўкай 
для дыскусій і дыялогу паміж 
Германіяй, Еўрасаюзам і Бела-
руссю. Прычынай сталі «ўнут-
рыпалітычныя працэсы пасля 
прэзідэнцкіх выбараў 19 снеж-
ня 2010».

«Правядзеннем арыштаў 
кандыдатаў ў прэзідэнты, 
а таксама іншых палітычна 
актыўных грамадзян краіны 

беларускі ўрад адрокся паляп-
шэння адносінаў з Еўрапей-
скім Саюзам і краінамі, якія 

ўваходзяць у склад ЕС, і сышоў 
з агульнай пляцоўкі для дыя-
логу», — адзначыў старшыня 

нямецка-беларускага тава-
рыства і «Мінскага форуму» 
Райнэр Лінднэр.

Нямецка-беларускае та-
варыства і арганізацыі-пар-
тнёры «Мінскага форуму» 
патрабуюць, каб вызваленне 
палітычных вязняў, якое па-
чалося ў апошнія дні, было 
завершана неадкладным вы-
зваленнем і поўнай рэабіліта-
цыяй ўсіх арыштаваных.

Толькі пасля гэтага ўзнаў-
ленне былых формаў дыялогу 
стане магчымым.

«Мінскі форум» праходзіў 
штогод ад 1997. Адмена ме-
рапрыемства — важны жэст з 
нямецкага боку.

nn.by

і  зноў  пра  Катаванні

паКуль палітвязні за Кратамі...

Фактычна уладзімір 
Кобец прайшоў 

шляхам экс-кандыдата 
ў прэзідэнты алеся 

Міхалевіча. 

Тое, аб чым гаварылі 
апошнія паўтары гады, 
нарэшце здзейснілася – 
рыгор Васілевіч сышоў у 
адстаўку.

Размовы аб адстаўцы 
Рыгора Васілевіча ўзнікалі 
прыкладна раз у квартал. Ген-
пракурор і сам перыядычна 
цікавіўся, каго сватаюць на 
яго месца. 

дзіўНа, шТо  
КрыўдзяЦЦа адсТаўНіКі

Мяркуючы па апошняй 
прэс-канферэнцыі, добра-
ахвотна ў адстаўку Рыгор 
Васілевіч дакладна не збіраў-
ся. У яго было шмат планаў і 
ідэй на будучыню, ужо былы 
генпракурор не хаваў, што 
яму хацелася б завяршыць за-
думанае. Не дзіўна, калі праз 
нейкі час высветліцца, што 
перад адстаўкай з Васілевічам 
нават не знайшлі час пагава-
рыць. Увогуле, гэта ўжо даўно 
звычайная практыка. Дзіўна, 
што некаторыя адстаўнікі на 
такое яшчэ крыўдзяцца... Ін-
шая справа, што мала каму з 
чыноўнікаў кіраўнік дзяржавы 
адразу пасля зняцця з паса-
ды (хай нават і з мяккай фар-
мулёўкай «у сувязі з пераво-
дам на іншую працу ») наогул 
кажа добрыя словы...

Верагодна, у пракуратуру 
прыйдуць «маладыя ды жва-
выя» - як, напрыклад, у Камітэт 
дзяржбяспекі, куды ўслед за 
кіраўніком ДБ Вадзімам Зай-
цавым прыйшло нямала па-
межнікаў. Ці будуць яны мець 
дачыненне да пракурорскай 
справы, і хто пазбавіцца пасад 
у Генпракуратуры – пакажа 
час.

Не выключана, што ў пер-
шую чаргу новы генпракурор 
падбярэ сабе аднаго-двух над-
зейных намеснікаў.

Дарэчы, аб намесніках. 
Некаторыя аналітыкі прагна-
завалі, што крэсла Васілевіча 
зойме яго намеснік – Андрэй 
Швец. Ці спрацуецца Швец з 
новым начальнікам або ад-
правіцца, напрыклад, у ства-
раемы Следчы камітэт?..

асаБісТая Трагедыя 
КаНюКа

Аб новым генпракуроры 
вядома няшмат. Яму 51 год. У 
лютым гэтага года ён, разам 
з міністрам унутраных спраў 
Анатолем Куляшовым, атрымаў 
генеральскія пагоны. Аб ім у ад-
ным з інтэрв'ю з цеплынёй ад-
гукаўся старшыня Вярхоўнага 
суда Валянцін Сукала.

У 2004 годзе ў «Народнай 
Волі» была нататка пра Аляк-
сандра Канюка, які тады ўзна-
чальваў Мінскі міжгарнізонны 
вайсковы суд.

«З трагедыі пачаўся гэты 
год у сям'і старшыні Мінска-
га міжгарнізоннага ваеннага 
суда Аляксандра Канюка, – па-
ведамляла газета. – 3 студзеня 
яго 19-гадовы сын Уладзімір 

пайшоў з дому і не вярнуўся".
Паводле паведамлення, 

прычынай стаў канфлікт з-за 
кампутара, за якім малады 
чалавек праводзіў занадта 
шмат часу. Праз пару дзён 
бацька звярнуўся з заявай у 
міліцыю. Да пошукаў падклю-
чыліся і супрацоўнікі КДБ: "А 
знайшоў мінчука – на жаль, 
без прыкмет жыцця – сельскі 
ўчастковы ў Дзяржынскім раё-
не. Здарылася гэта 12 студзе-
ня 2004 ... Па адной з версій, 
хлопец ехаў кудысьці на элек-
трычцы, прапусціў свой пры-
пынак, выйшаў на наступным 
і вяртаўся пешшу. Відавочна, 
ён заблукаў, прыхінуўся да 
дрэва, заснуў і замёрз ».

Канчатковыя высновы з гэ-
тай гісторыі павінна была зра-
біць пракуратура ...

бЛіц-КаМЕНТаРы
Гары Паганяйла, старшы-

ня юрыдычнай камісіі БХК, 
былы суддзя, вядомы пра-
ваабаронца:

– Прафесіяналы Лукашэнку 
ў такіх ведамствах, як Генпра-
куратура, не патрэбныя. Яму 
патрэбныя сляпыя выканаўцы 
яго палітычнай волі. 

Прызначэнне Рыгора 
Васілевіча на пасаду генп-
ракурора для многіх у свой 
час стала нечаканасцю, бо 
ён быў відавочна не пра-
курорскім чалавекам і не 
меў дастатковага досведу 
кіраўніцтва такім складаным 
апаратам, як  Генпракурату-
ра. Не выключана, што з-за 
нейкіх хібаў па кадравых 
і іншых пытаннях кіраўнік 
дзяржавы вырашыў замяніць 
яго. Але з іншага боку мы ба-
чым кадравую палітыку Лука-
шэнкі: ён даволі часта мяняе 
кіраўнікоў ключавых ведамс-
тваў і пракуратура ў гэтым 
сэнсе не выключэнне.

У Лукашэнкі вельмі карот-
кая лава запасных, як кажуць 
трэнеры ў спорце. І ён тасуе 
гэтую калоду, сфармаваную па 
прынцыпе асабістай адданас-
ці, і так, і сяк.

З іншага боку, ён не дае 
нікому доўга заседжвацца на 
такіх важных пасадах, каб за-
сцерагчы сябе ад нейкіх нега-
тыўных магчымасцяў змовы, 
змены ўлады і гэтак далей. Ён 
усё робіць для таго, каб тры-
маць кадры ў цвёрдым кулаку 
і нікому не дазволіць паква-
піцца на яго асабістыя пры-
вілеі і ўладу...

Алег Воўчак, былы след-
чы пракуратуры:

– Васілевіч дазваляў сабе 
крытычныя выказванні ў 
адрас супрацоўнікаў мілі-
цыі, напрыклад, калі яны ў 
цывільным затрымлівалі ўд-
зельнікаў маўклівых акцый 
пратэсту. Прызначэнне ген-
пракурорам Канюка лічу не 
зусім удалым, таму што ён 
прыйшоў на новую пасаду з 
суда, а ў пракуратуры - свая 
спецыфіка працы. Там трэба 
быць у дошку сваім.

МаРыНа МіТ

у  генпраКуратуры  ЧаКаюЦЦа 
Кадравыя  ЧыстКі?

хТо КіраВаў геНпраКураТурай?
За гады незалежнасці Беларусі змянілася восем гене-

ральных пракурораў.
Мікалай Ігнатовіч – Генеральны пракурор Рэспублікі Бела-

русь у 1991-1992 гг.
Васіль Шаладонаў – генпракурор са снежня 1992 па 1995 

год.
Васіль Капітан –  у траўні 1995 г. прызначаны выконваю-

чым абавязкі Генеральнага пракурора, з 28 лютага 1996 г. - 
Генеральны пракурор Рэспублікі Беларусь. У снежні 1996 г. 
сышоў у адстаўку.

Алег Бажэлка – 12 снежня 1996 г. прызначаны Генераль-
ным пракурорам Рэспублікі Беларусь. 27 лістапада 2000 г. 
вызвалены ад пасады. Прызначаўся прадстаўніком Рэспублікі 
Беларусь у Камісіі ААН па папярэджанні злачыннасці і крымі-
нальнаму правасуддзю ..

Віктар Шэйман – Генеральны пракурор Рэспублікі Бела-
русь у 2000-2004 гг.

Пётр Міклашэвіч – прызначаны 29 лістапада 2004 г., вы-
звалены 8 лютага 2008 года.

Рыгор Васілевіч – прызначаны 8 лютага 2008 года - вы-
звалены 20 верасня 2011 года.

 да вЕдаМа

У чаканні…

Паралелі

як там было ў маналогу райкіна 
пра дэфіцыт: “завсклад идёт — 
мы его не замечаем. директор 
магазина — мы на него плюём. 
Товаровед обувного отдела — как 
простой инженер. это хорошо? это 
противно!»
МНе дапаМог уНуК

Каб зразумець сэнс цытаты, трэба 
было жыць у СССР і працаваць “простым 
інжынерам”. Лёс прадастаўляў мне такую 
магчымасць на працягу 17 гадоў. Але дзе 
цяпер СССР, а разам з ім і адно з самых 
прэстыжных прадпрыемстваў Беларусі ВА 
“Інтэграл”? Там жа, дзе і мае 17 гадоў, што 
былі аддадзены вытворчасці мікрасхем.

Што такое “просты інжынер” у разу-
менні амерыканцаў, я зразумеў, калі 
асвоіў масавую, але адначасова і больш 
ганаровую прафесію дзядулі пры 
трохмесячным унуку. Ён нарадзіўся ў 
сям’і маёй дачкі — шараговага інжы-
нера хімічнага канцэрна “Дзюпон”, чые 
заводы размешчаны ў штаце Нью-Джэ-
рсі ЗША, і ў мяне з’явілася магчымасць 
назіраць варыянт жыцця амерыканска-
га “простага інжынера” знутры (безу-
моўна, выключна на бытавым узроўні).

адМерай Не 7, а 77 разоў

На першы погляд усё цудоўна. Сімпа-
тычны домік з трыма спальнямі і гаражом 
на дзве машыны, які стаіць у кампаніі 
такіх жа домікаў. Раней я ўсё ніяк не мог 
зразумець, чаму амерыканцы, гаворачы 
пра памеры свайго дома ці кватэры, на-
зываюць не агульную колькасць пакояў, 
а толькі колькасць спальняў. Аказваецца, 
спальня — гэта пакой, які мае дзверы. У 
двухпавярховых дамах такія пакоі раз-
мяшчаюцца, як правіла, на другім павер-
се, а на першым усе памяшканні прахад-
ныя і часта аддзелены адно ад аднаго 
чыста фармальна. 

Аб тым, колькі каштуе такая радасць, 
я даведаўся, набраўшы адрас дома дач-
кі ў інтэрнэце. Па амерыканскіх мерках 
аказалася няшмат — 388 тысяч долараў. 
Але пра кошт дома ў Амерыцы цяжка га-
варыць без ведання месца, у якім ён раз-
мешчаны. Кошт зямлі ў некаторых мес-
цах можа быць такім жа, як кошт самога 
дома, або нават перавышаць яго. Дачка 
мая працуе ў Нью-Джэрсі, але жыве ў су-
седнім штаце Дэлавер. Тут нерухомасць 
значна таннейшая, ды і падаткі на яе ў 

тры разы меншыя. У сярэднім жа амеры-
канцы трацяць на жыллё ад трэці да пало-
вы сваіх даходаў.

 Краіна нездарма называецца Злучаны-
мі Штатамі Амерыкі. У кожнага штата свая 
канстытуцыя, свой парламент, значыць, 
і свае законы. У Нью-Ёрку, напрыклад, 
ёсць падатак на продаж (8%), а ў Дэлаве-
ры яго няма. Таму перш чым купіць дом 
трэба не сем, а семдзесят разоў адмера-
ць, прычым далёка не заўсёды карысць 
і страты можна вызначыць з дапамогай 
калькулятара.

Калі ў штаце нізкія падаткі, то гэта, 
безумоўна, перавага. Але, з іншага боку, 
нізкія падаткі будуць азначаць невысокі 
ўзровень школьнай адукацыі.

прадуКТы супраЦь “шМоТаК” і 
“БыТаВухі”

Плаціць даводзіцца за ўсё. Раджала мая 
дачка ў панядзелак, а апошнім рабочым 
днём для яе была пятніца. У Амерыцы 
няма такога паняцця, як “дародавы вод-
пуск”. Пасляродавы — 6 тыдняў, а далей, 
што называецца, твае праблемы. Вось я і 
падмеўся пасядзець з унукам тры меся-
цы. У канцы кастрычніка вярнуся ў Мінск, 
і бацькі аддадуць пяцімесячнага дзіця ў 
дзіцячы сад. Мяркую, што праблем з дог-
лядам там не будзе, але гэтая радасць буд-
зе абыходзіцца ў 250 долараў у тыдзень.

Сям’я маёй дачкі, якая складаецца 
з двух шараговых амерыканскіх інжы-

нераў, можа сабе гэта дазволіць, і не ў 
апошнюю чаргу, таму што і дачка, і яе муж 
працуюць у буйной кампаніі. У Амеры-
цы важны не проста заробак, а змесціва 
вашага сацыяльнага пакета. У буйных 
кампаніях ён, як правіла, максімальны. 
“Дзюпон”, у прыватнасці, аплаціў паслугі 
радзільнага дома.

Але ж на “Дзюпон” спадзявайся, ды 
сам не дай маху — запраўляй сваю ма-
шыну не па месцы жыхарства (у Дэлаве-
ры), а ў Нью-Джэрсі. Там танней, няхай і 
не нашмат. За літр атрымліваецца крыху 
больш за долар. І прадукты купляй не ў 
супермаркеце пры дарозе. Цэны на пра-
дукты прыкметна вышэйшыя, чым у Бела-
русі. Добры батон каштуе каля 4 долараў, 
літр малака — 1,2$, кілаграм мяса — 10$, 
дзясятак яек — 2,5$, кілаграм яблыкаў 
— 1,5$. Але бытавая тэхніка і “шмоткі” 
— больш танныя. Вось купіў па просьбе 

прыяцеля праз інтэрнэт за 750 дола-
раў ноўтбук. У Мінску дакладна такі ж 
каштуе на 300–400 “зялёных” больш.

а спачаТКу ТрэБа падраіЦь 
чужыя падлогі

Па веча рах я гуляю з дзіцем. Цікава 
назіраць, як амерыканцы праязджаю-
ць перакрыжаванні. Раён тут ціхі, але 

на кожным перакрыжаванні вісіць знак 
“STOP”. Згодна з правіламі дарожнага 
руху, перад ім трэба спыніцца, і літараль-
на ўсе вадзіцелі так і робяць, нягледзячы 
на адсутнасць машын паблізу. Выключэн-
няў я не бачыў. Ці ўсе амерыканцы такія 
законапаслухмяныя?

Я жыву ў спальным раёне для шараго-
вых інжынераў. Тут, з’язджаючы на рабо-
ту, не зачыняюць дзверы на ключ, а варо-
ты на гаражах зроблены з фанеры.

“Вось купіў па просьбе прыяцеля 
праз інтэрнэт за 750 долараў 

ноўтбук. у Мінску дакладна такі 
ж каштуе на 300–400 “зялёных” 

больш”.
Але калі звярнуцца да інтэрнэта, то ў 

горадзе Вілмінгтоне, у адным са спаль-
ных раёнаў якога я і гуляю з каляскай, 
“кожны пяты жыхар і кожная шостая 
сям’я жывуць за мяжой беднасці, прабле-
май з’яўляецца высокі ўзровень злачын-
насці, распаўсюджаны наркаманія і ВІЧ”.

Такая вось краіна Амерыка, дзе кожны 
мае магчымасць зрабіць свой выбар. Мая 
дачка і яе муж — эмігранты ў першым 
пакаленні. Перш чым закончыць амеры-
канскія ўніверсітэты, яны мылі падлогу ў 
чужых кватэрах і працавалі афіцыянтамі ў 
рэстаранах.

Але хто перашкаджае зрабіць гэтак жа 
кожнаму пятаму жыхару Вілмінгтона?

СЯРГЕй НіКаЛЮК

просты  амерыКансКі  “інжынер" 

“Тут, з’язджаючы на работу, не 
зачыняюць дзверы на ключ, а 
вароты на гаражах зроблены з 

фанеры”.

Савецкая тэхнічная інтэлiгенцыя - 
гэта вам не «загніваючая» амерыканская!

З жыцця рэгіёнаў

На Магілёўшчыне з 20 
раённых будаўнічых 
арганізацый сістэмы абл-
сельбуда: больш-менш 
упэўнена адчуваюць сябе 
менш за палову.
“праКопаўсКае Мора”

Астатнія, асабліва ў аддале-
ных ад абласнога цэнтра раё-
нах, вымушаны набіраць неаб-
ходныя аб’ёмы за межамі сваіх 
адміністрацыйных тэрыторый, 
то бок адкідваць саму ідэю аба-
вязковай наяўнасці будаўнічай 
арганізацыі ў кожным раёне. 
Таму прыходзіцца скарачаць 
колькасць людзей і пазбаўляц-
ца ад “непатрэбнай” тэхнікі і 
базы. Напрыклад, у такім вя-
лікім горадзе, як Крычаў, няма 
будаўнічых сіл на тое, каб за не-
калькі гадоў збудаваць нарэш-
це лазню і ліквідаваць перад 
будынкам вакзала вялізнае 
“мора”, якое стала ўжо кпіннай 
прыкметай “пракопаўскага” 
(па прозвішчы кіраўніка раёна) 
кіраўніцтва.

Свае будаўнічыя беды ёсць 
і ў абласным цэнтры. Раптам  
у горадзе стала не хапаць бу-
даўнікоў. Статыстыка, зразу-
мела, не дае звестак пра тое, 
куды яны падзеліся і ў якой 
колькасці. Затое на кожным 
слупе можна пабачыць запра-
шэнні: “патрабуюцца будаўнікі 
масавых спецыяльнасцей”. 
Праўда, на гэтыя аб’явы ніхто 
не адгукаецца. 

Нават на так званых “эліт-
ных” аб’ектах у цэнтры горада 
паўстала пытанне наяўнасці 
працоўнай сілы. Вышынны 
дом, які ўзводзіцца па вулі-
цы Чэхава ў Магілёве, дзе 1 
квадратны метр каштуе каля 
3 млн рублёў (што амаль у 2 
разы перавышае кошт у іншых 

зонах гарадскога жыллёвага 
будаўніцтва), на вачах мінакоў 
і здзіўленых суседзяў днямі за-
стаўся без будаўнікоў і тэхнікі. 
Будаўнічы трэст № 12, які вяд-
зе гэтую будоўлю, фактычна 
адмовіўся ад аб’екта з-за неда-
хопу… кваліфікаваных работ-
нікаў. Куды ж яны падзеліся?

“хіТоВыя”  
спеЦыяльНасЦі Не 
БачаЦь ТуТ шчасЦя

Рабочыя будаўнічых спе-
цыяльнасцей, калі ім удаецца 
“абмінуць” кантракты, маса-
ва з’язджаюць працаваць у 
Расію. Чаму? Дый з-за нізкіх за-
робкаў у параўнанні з кошта-
мі, якія рэзка падняліся на ўсё. 
А ў суседняй краіне за сваю 
працу яны атрымліваюць, 
можна лічыць, валюту. Таму 
рабочыя самых папулярных 
і запатрабаваных спецыяль-
насцей — зваршчыкі, бетонш-
чыкі, муляры, тынкоўшчыкі — 

пакідаюць ў нас незбудаванае 
жыллё…

“Будаўнічы трэст № 12, які 
вядзе гэтую будоўлю, фактыч-
на адмовіўся ад аб’екта з-за 
недахопу… кваліфікаваных 
работнікаў”.

Вось што распавядае Міка-
лай Басюк, рабочы з пакінута-
га будаўнікамі аб’екта па вул. 
Чэхава ў Магілёве:

— Наша трэстаўскае 
начальства тут няма ў чым ві-
наваціць. “Чэхаўскі” дом яшчэ, 
як гаворыцца, не выкуплены 
цалкам, таму за працу на ім 
трэст плаціць авансам, калі 
так можна сказаць. А хто знае, 
якім заўтра будзе гэты аванс? 
Жыць людзям трэба сёння — 
сем’і, дзеці, зіма надыходзіць з 
усімі яе праблемамі па аплаце 
камунальных паслуг і нарых-
тоўкамі нейкіх харчовых за-
пасаў. А плаціць нам трэст за 
працу мала — ледзь за мільён 
рублёў у месяц перавальвае. 
Ну а што гэта за грошы па на-

шых часах?! Вось рабочыя і 
раз’ехаліся хто куды ў пошу-
ках лепшай долі. Будоўлю ж 
давялося практычна спыніць. 
Іншага рашэння пакуль што не 
бачна ад кіраўніцтва ні трэста, 
ні горада. 

заМоў На НоВае  
БудаўНіЦТВа НяМа

Яшчэ адзін магілёўскі бу-
даўнік, Сяргей Далькоў, апош-
ні месяц працуе муляром у 
прыватным акцыянерным 
таварыстве “Маналіт”. Цяпер 
ён мае шмат вольнага часу, які 
няма куды падзець. Адмініст-
рацыя “Маналіта”, каб пера-
жыць цяжкія часы, вынайшла 
такі спосаб эканоміі, як ска-
рачэнне рабочага часу і коль-
касці рабочых дзён. У сваю 
чаргу гэта тлумачыцца рэзкім 
змяншэннем аб’ёмаў працы, 
што выклікана адсутнасцю 
замоў на новае будаўніцтва. 
Вось Сяргей, як і многія яго 
калегі, быў вымушаны прыня-
ць няпростае для сябе і сваёй 
сям’і рашэнне — з’ехаць на 
працу за межы краіны. Дрэн-
ны настрой ад гэтага крыху 
кампенсуецца тым, што на но-
вае месца Сяргея клічуць яго 
магілёўскія сябры, якія ўжо 
ўладкаваліся ў Расіі афіцыйна.

Застаецца толькі пара-
давацца за людзей, якія не 
губляюцца, рызыкуюць і  пра-
паноўваюць сваю працу за 
прыстойную кампенсацыю. 

Вось толькі што будзе з на-
шымі будоўлямі, якія затухаю-
ць і пусцеюць?..

віКТаР войТ

беларусКія  
будоўлі  ахутвае  Цішыня

Былога кандыдата ў прэзідэнты андрэя 
саннікава перавялі з Наваполацка ў 
бабруйскую калонію. з горацкай калоніі 
этапіравалі палітвязня і лідара “Маладо-
га фронту” змітра дашкевіча.

Ягоны паплечнік Эдуард Лобаў адмаў-
ляецца пісаць прашэнне аб памілаванні. 
Былому кандыдату ў прэзідэнты Міколу 
Статкевіча працягваюць абмяжоўваць у 
кантактах з роднымі.

Паведамленне аб тым, што палітвязня 
Андрэя Саннікава пераводзяць з нава-
полацкай калоніі ў Бабруйск, яго жонка 
Ірына Халіп атрымала ранкам 21 верасня.

Таксама ўчора стала вядома, што з ка-
лоніі ў Горках часова пераведзены ў ма-
гілёўскую турму яшчэ адзін палітвязень 
— Зміцер Дашкевіч. Адбываць астатні 
тэрмін яго плануюць накіраваць у адну 
з чатырох калоній, паведаміла правааба-
ронца Наста Лойка.

“Там былі чатыры варыянты калоній — 
Мазыр, Івацэвічы, Ваўкавыск і Глыбокае, — 
сказала яна. — Куды дакладна яго адправя-
ць, яшчэ невядома. Але гэта калоніі роўнага 
ўзроўню, гэта не пагаршэнне ўмоў”.

Поўная адсутнасць інфармацыі ад Мі-
колы Статкевіча на фоне пераводаў ін-
шых вядомых палітвязняў у новыя калоніі 

асабліва хвалюе сваякоў, кажа жонка 
палітыка Марына Адамовіч.

“Абсалютна ніякай інфармацыі пра 
Міколу няма, абсалютна. Калі раней хоць 
штосьці было вядома — нехта прыязджаў 
са спаткання ці яшчэ як, то цяпер — нічо-
га. І гэта больш чым напружвае, асабліва 
на фоне гэтых пераводаў, якія адбываюц-
ца днямі. Гэта азначае, што чалавек, які 
з’яўляецца адным з асноўных суб’ектаў 
торгу, застаўся ў калоніі адзін, і што яны 
паспрабуюць зрабіць, невядома”.

Таксама няма інфармацыі ад былога 
кандыдата ў прэзідэнты Дзмітрыя Вуса.

ГаЛіНа абаКУНчыК

санніКава – у бабруйсК, дашКевіЧа – у магілёў 

         Такі малюнак усё менш 
атаясамліваецца з нашымі 
будоўлямі

“НаМ оТсоВеТоВали”
Карані Віктара Шэндэрові-

ча вядуць у Беларусь – калісь-
ці тут жылі ягоныя бабулі і 
дзядулі. Ён нават паспеў паезд-
зіць па мясцінах сваіх продкаў 
(Мазыр, Гомель, Бабруйск), 
пакуль не пачаліся склада-
насці. Сатырыка некалькі ра-
зоў запрашалі ў Беларусь, а 
пасля тэлефанавалі і казалі: 
“Нам “отсоветовали”. Позво-
нили из Администрации и 
“отсоветовали”. Такія гісторыі 
паўтараліся тры разы, пакуль 
пісьменнік пры наступным 
запрашэнні не адмовіўся сам: 
“Ребята, не надо, - все равно 
«отсоветуют”.

саТыра і рэжыМ
- Тут усё вельмі проста – 

яны не сумяшчальныя, - упэў-
нены сатырык. Там, дзе ёсць 
нацыянальны лідар з афіцый-
ным рэйтынгам вышэй за 70%, 
не можа быць сатыры. І там 
абавязкова будуць палітзня-
воленыя.

Скажы мне, над чым ты смя-
ешся, і я скажу, у які час ты жы-
веш. Віктар Шэндэровіч апош-
нія 10 гадоў збірае і класіфікуе 

анекдоты пра Пуціна. Класіфі-
кацыя атрымліваецца даволі 
простая: анекдоты пра страх, 
пра ўбоства кіраўнікоў і пра 
карупцыю. Але апошнім часам 
сталі з’яўляцца і такія, што не 
трапляюць ні ў якую групу. На-
прыклад, вось такі:

Ходзіць мужык па аўтама-
більнай корцы. Кажа: ”Хлопцы, 
тэрарысты захапілі Пуціна, 
патрабуюць 10 млн. долараў, 
а не тое абал’юць бензінам ды 
падпаляць. Мы ходзім збіраем, 
хто колькі дасць.” Вадзіцель у 
адказ: “Ну літраў пяць дам…” 

У беларускім грамадстве 
анекдоты таксама як лакмуса-
вая паперка настрою. І сёння 
сатыра пакрысе прасочваец-
ца ў беларускія падземныя 
плыні. Анекдоты, мульцікі, 
відэаролікі ўсё часцей сустра-
каюцца на прасторах байнэта. 
І гэта натуральна, упэўнены 
Віктар Шэндэровіч, таму што 
“смех – гэта і сацыяльная дыяг-
ностыка, і аб’яднаўчы момант. 

Калі народ смяецца – значыць 
гэта праўда. Смешнае папа-
данне ў характар, у нерв.”

Прайшлі выбары ў Беларусі 
– грамадства адгукнулася:

Тэлефануе Абама Лукашэн-
ка і пытаецца:

— Аляксандр Рыгоравіч, як 
табе кожны раз удаецца так 
элегантна перамагаць на 
прэзідэнцкіх выбарах? Падзялі-
ся сакрэтам?

Лукашэнка адказвае:
— Cакрэт просты, зараз я 

табе адпраўляю Ярмошыну, і 
ты гэтак жа элегантна пера-
можаш, як i я.

Выбары ў Амерыцы завер-
шыліся. Ярмошына аб'яўляе 
вынікі галасавання: Абама 
Барак Хусэйнавіч — 3%. Ромні 
Міт Джорджавіч — 3%, супра-
ць усіх — 4%, а 90% прагаласа-
вала за Аляксандра Рыгораві-
ча Лукашэнку.

Пайшлі дзеці 1 верасня ў 
школу – і гэта не засталося па-
за ўвагай:

— Чаму Лукашэнка так за-
клапочана выглядае?

— Бо ўзяў валютны крэ-
дыт, каб сабраць дзіця ў шко-
лу, а цяпер не мае чым аддава-
ць.

Прапала валюта – народ 
выказаўся:

Беларусы скупляюць дола-
ры проста таму, што ім па-
дабаецца глядзець на розных 
прэзідэнтаў.

Смех здымае стрэс, таму ён 
асабліва патрэбны ў аўтары-
тарным грамадстве.

луКашэНКа –  
Не чэрчыль і Не дэ голь

А як аўтарытарная сістэма 
рэагуе на сатыру? Вучыцца ў 
яе? Баіцца? Змагаецца? 

- Вучыцца ў сатыры – гэтай 
логікай кіруюцца звычайна 
ўлады дэмакратычных краін. 
Дэмакратычны лідар чэрпае ў 
сатыры ідэі. Чэрчыль і дэ Голь 
патрабавалі карыкатур на 
сябе, а пасля аналізавалі: што 
з’яўляецца прадметам смеха? 
За што мяне б’юць? Чэрчыль 
нават хваляваўся, калі на яго 
не было карыкатур – гэта зна-
чыла, што яго забылі. У Аме-
рыцы на кіраўніка дзяржавы 
прыходзіцца галоўны ўдар. 
Сатыра на першых асобаў 
ідзе ў прайм-тайм. І гэта нату-
ральна – ты першы, уся ўвага 
скіравана на цябе – ты мусіш 
трываць удар. 

Аўтарытарны лідар 
крытыку не пераносіць, таму 
што не здольны вытрыма-
ць канкурэнцыю. Той, хто 
канкурэнцыі не вытрымлівае, 
баіцца сатыры, душыць яе. 
Смех – прыкмета развітага 
чалавека. Самаіронія – гэта 
якасны паказчык. Рассмяяцца 
над сабой трэба ўмець, а аў-
тарытарны лідар наўрад ці на 
гэта здольны. 

ЛаРыСа шапаваЛава,
ТаЛіН

Віктар шэндэровіч, пісьменнік-
сатырык, публіцыст, радыё- і 
тэлевядучы,  расказаў прадстаўнікам 
беларускай эміграцыі пра свае 
беларускія карані, пра тое, як 
ужываюцца сатыра і аўтарытарны 
рэжым, якія анекдоты расказваюць 
пра пуціна, і чым лукашэнка 
адрозніваецца ад чэрчыля і дэ голя.

рэйтынг за 70% =  
палітзняволеныя

Калі  народ  смяецца  –  значыць  гэта  праўда


